
Ihr liebe Leit unn Kerwegäschd,
Ich grüß eich all' zum beschde Fäschd

uff uns'rer Fels; wer hätt's gedacht
das der Lade es noch so lang macht?

Ich wäß genau wie's letschd Johr war
Das Ende war schun absehbar

gebraucht hat mer 'ä Vorstandschaft,
gesucht hat mer jo fieberhaft

no kompetente Leit, alt und Jung...
man hat bis heit noch kä' gefunn!

Mitänanner, ge'enanner, uffänanner, unnernanner,
ä riesisch großes durschänanner.

Un' doch, trotz aller vorbehalde
wenn mir schalde, wenn mir walde,

dann mache mer das akkurat
bis zu em gewisse Grad.

An die Wertsleit geht ä großer Dank
mit denne geht er ab, de Punk.

A' an de Kalli, den gude un' brave Mann,
weil er sei Werschtgerdel bei uns abgewwe kann.

Jetzt fang ich mol an eich zu berichte
von de Nerremohrer Derfgeschichte.

Vorher grad de' Apparat noch (o)ehle,
sonschd kann ich eich bal' nix' me' erzehle.

Die Musik spielt, fer alle Leit
„So ä Da', so wunnerschäh/elendisch wie heit!“



Nerremohr hat jo' sei eischenie Prominenz,
bekannt is' er uns als die rot' Eminenz.

Rot von de Hoor, die er sich kerz losst schere,
Rot vom Wein, denne trinkt er so gäre,

Bier trinkt er a', unn ä Schnaps ab un' an
frei no dem Motto: Als r'in was kann!

Dann packt ne als de Heldemut,
das dut sei'm Audo garnet gut.

Unn wann er dann noch wierisch werd
kommt's a' mol ganz schnell härd uff härd.

Dann schiesst sei Audo wie ä' Raket
graziös hinweg üwwer's Blumebeet.

Ge'e Blumeküwwel, so das es kracht.
Nochbärsch Audo werd nieder gemacht

Es find kä' End, es werd als schlimmer
die Nochbärschaft, sie leit in Trümmern.

Um ihn jetzt mol Anstand zu lehre
steht in de Hauptstroß, ihm zu ehre

hinner de Kurv, uff dem kleene Hueschel
De Stephan Kaiser-Gedenk-Eckspieschel

Der soll ihn jetzt moins beim Laafe
mit böse Erinnerunge strafe.

Deshalb sei dir von mir an's Herz geleht
äm Kerkeling sei Buch über de' Jakobsweg.

Der hat vorher net so viel gesoff,
un' is' trotzdem vun do bis no Spanie geloff.

Die Musik spielt der jetzt, in deinem Ungestüm:
„Es grünt so grün wenn Spaniens blüten blüh'n“



Audofahre, das is' so ä' Sach, 
Fraue' sin' do jo a' vum Fach.

Die krie'ns a' noch anne, ihr kenne mer traue,
ohne ä' Audo Verkehrsunfäll se baue.

Westriche Waltraud, ihr liewe Leit,
hat uns das vor kurzem gezeit.

Inkaafe gehe - soll mer jo menne - 
is' was das Fraue' von Natur aus gut kenne.

Das wollt' se ihre Kinner beweise,
un' mem Wähnche mol ä' Rund durch de Lade kreise.

Es wär' ball widder do, hat's de Kleene gesah
un' is mem Wähnche vun dannen gefahr.

Irgendwann, es Sabrina guckt mol aus'em Fenschder,
sieht's sei Mutter bei so äm Modorrad-Gangster.

Der hat getobt un' Balawer gemach
un' gebärt als hät' er ä' Schade am Dach.

Es Sabrina denkt schun, ach du schreck,
ich krall mer jetzt die Mutter un' dann nix wie weg.

Bevor der Cheauvie, in seiner Wut
das arme Waltraud noch dachtele dut.

Zur Hilfe eilts seiner Mutter geschwind,
es is' jo schun ä gudes Kind.

Renne dut's, weil's jo brässiert,
kummt dert oh: „Ei was is' en bassiert?“

Es Waltraud is' vor Angst wie gelähmt,
un' saht seiner Dochter, sichtlich beschämt:

„Mem Wähnche hann ich, weil ich so schusselisch war,
dem arme Kerl de Aussespiechel abgefahr!“

Liewes Waltraud, in Zukunft denksche dro'
Wähncher sin' zum inkaafe, net zum randaliere do!

Die Musik speelt der kerz un' knapp
Cheauvie, ich hol dich mit meim Wähnche ab.



Als Wahl-Orakel simmer bekannt,
net nur hier, sonnern im ganze Land.

Nächschd Johr sin' schun widder Wahle,
verbun' mit Träne un' mit Quale.

Drum gucke mer uns heit mol an
was mer so alles wähle kann.

Ä' Dreckspack uf' de' erschde Blick
So is'se halt, die Politik.

Unn unser Staatsleit, die Bagage,
ständisch werd mer nur verarscht.

Die Merkelsen, man ahnt es gleich,
ä' bürgerlichie Vochelscheich

Dickmann Beck, unser Held,
ä' Bauerntrampel fer die Welt.

De Westerwelle, der warme Bruder,
ä' liberales Wirtschaftsluder

De Lafontain, der alte Stromer,
sieht a' schun aus wie ä' Lyoner.

Unn dann die Grüne, Claudia Roth,
de Witz und Charme von Bernd das Brot.

In Bayern bei de CSU
geht’s noch wie '39 zu

als der Giftzwersch Adolf H.
Ehrenbürger von Münche' war.

Unn dann a' noch, ach un' weh,
mei Freunde von de NPD,

die schun seit ich Denke kann
Hochkonjunktur in Nannzwiller han'.

Zwische Nazi's un' Sozialischde,
die Partei Bibeltreuer Chrischde.

Bei denne würd ich, mol am Rande,
sofort uff 'em Scheiterhaufe lande.

Pragmatiker, Dogmatiker,
Spinner un' Fanatiker,

die bräuchten mol ä' Psychoanalytiker.

Drum spiele mer fer eich aus 'em Goldene Reiter,
ä Stick von rer Nerveklinik, dann geht’s a mol weider.



Die Familie Thum, mer kennt se jo,
wohnt schun seit ewische Zeite do.

Eisch zum Vergnüsche han' ich jetzt entdeckt,
das in dere Familie de Terrorismus steckt.

No dem es Christine sei erschdes Kind hat geworf,
war die Frääd erschdmol groß im Dorf.

Ä' Erbe für's Unnernehme Thum,
is' zwar ä' Mäde, awwer's basst schun. 

Nur's Christine hat die ganz Sach' gestraucht,
es hat äfach mol ä' Auszeit gebraucht.

Deswesche is' es dann in Kur gefahr',
dort hot's dann a mol ä' paar schääne Da'.

Mit de Zeit war's dann a rischidsch debei,
nur alles schääne geht halt a' mol vorbei.

Uff seinem Hämwesch, no viele Da',
is' es mit de Deitsch Bahn im Zuch gefahr'.

No Landstuhl wollt's, dert hat sei Mann,
schunn mit em dicke Strauss Blume gestann.

Awwer wer wäß, vielleicht war's grad abgelenkt,
in Landstuhl auszustei'e, do hat's net dro gedenkt.

Dann is' em de Boris, schun sichtlich gestresst,
bis no Hombursch hinnerher geprescht.

Um's dann häm zu bringe no viele Woche,
wo er niemand hot zum butze un' koche.

In Hombursch hat's a schun voll belad,
uff seinen ritterlichen Retter gewart'.

Dehäm schladt's beim Christine dann in wie ä' Blitz,
Derbber springt's uff vun seinem Sitz,

un' ruft no'm Boris, es war jo' unner Stress:
„Mer hann meinen Trolley am Bahnhof vergess!“

Widder ins Audo, no Hombursch serick,
zu fahre war das dann schun ä' gud' Stick.

Aus'em Audo gesprung, zum Bahnsteich hie,
seinen gude Trolley hat's nirchends gesieh.



Wo der nämlich vor kurzem noch hat gestann,
War schun es Bombekommando mit hunnert Mann.

Die han - mer kann's ne net vorwerfe -
versucht de Trolley zu entschärfe.

Die Musik, Christine, halt dich jetzt uff' Trap,
un' speelt „Am Bahnhof geht die Party ab!“



Zugezo'ene sinn jo meischdens verdächdisch
awwer mit Hunsingersch versteht mer sich prächtisch.

Im alde Schulhaus hann se sich's schä gemach,
was sowas angeht, do is' de Klaus vum Fach.

De Bolzplatz hat er sich a' ergaunere kenne,
jetzt han sei Kinner was zum towe un' renne.

Dert kennen 'se übe, an sommerliche Da'e
zu springe, zu danze un' Fahrrad zu fahre.

Das han' se a needisch, die kleene Recke
sicher zu fahre uff sichere Strecke.

Was bassiert, wann Kinner uff' de Stroß rum rausche
das sah' ich eich jetzt, wann ehr o'gespannt lausche.

Fahrad fahre söllt mer menne wär' net so schwer,
wär' do net noch der läschdische Ge'everkehr.

Die Erfahrung hat de David dürfe letschde Summer mache,
als er vom Friedhof is' runnergefahr mit hunnert Sache.

Abgang wie ä' Zäppche is' er, un' wie:
Denne Radler vun rechts hat er awer net gesieh.

Noch bevor de letschde Vorsichtsschrei verhallt,
is' er dem anner schun ins Sportrad geknallt.

Der arm' Kerl is' dann, ungeloh
im große Bo'e vum Sattel gefloh.

Die Geschicht is' rumgang wie de Wind,
vum Nerremohrer Kamikaze-Kind

Liewer Klaus, brauchsch dich net uffzuresche,
Kinner sin un' bleiwe ä' Sesche.

Selbscht wann se steile Stroße runnerpresche
un' annere debei sämtliche Knoche breche.

Die Musik speelt der ä' schänie Melodey:
Schadensersatzprozesse gehen a' vorbei.



Bevor ich zum Schluss komm' will ich mich ohne Schranke
bei alle Helfer un' de Werkvolkkapell bedanke

Ehr Leit dun jetzt mol die Hän' aus de Säck e' raus
un' gewwe dere Musik ihren verdiente Applaus.

Ich merk alleweil, die Glieder wer'n scher,
ach wann ä' mol das veele verzehle net wär'.

Ich menn allemol, es langt fer das Johr,
Ich han fer heit a' noch was besseres vor.

Zum Schluß du'n mer noch die „Drei Erschde“ danse
do krien sogar mei Stiefel noch Franse...

Awer bevor mer dezu komme das alles se genieße
du ich noch derbber unser'n Kerwestrauss begieße.

An denne han die Straußmäd viel Herzblut verschenkt,
damit er a' so schä werd wie rer jetzt do hängt.

Die Straussbuwe, das faule Gewächs,
han an dem' Strauss diesjohr bal' nix verhext.

Zum großdäl han' se ehr Faulhät sichtlich genoß
un' han' uns're Mäd die ganz Arwet geloß.

Nur de Ingo war immer debai am Strauss
un' de Mark, dank denne sieht'er jetzt noch schääner aus.

Soweit gekomme is' es mit uns schun,
met denne Strausbuwe hat mer noch kä' Kriesch gewunn.

Du sollschd es ganze Johr iwwer häng'e
daß die Leit noch lang' an uns denke.

Straussbuwe...

Ich sah eich noch Tschüss un' Uffwiedersehn
un' feiere mer blos unser Kerb a' recht schä'.


